                 Funksionet e ndërmjetësimit financiar   

Kursimet shpërndahen midis investimeve dhe shpenzimeve, përmes tregëtimit të letrave me vlerë në tregjet financiare. Funksionet e institucioneve financiare ndërmjetëse konkretizohen permes kontributit të tyre në lehtësimin dhe përmirësimin e kalimit dhe të distribuimit të fondeve financiare, në shumë forma, dhe në shumë aspekte. Funksionet themelore të ndërmjetësimit financiarë janë:  

· Mekanizmi i pagesave,

· Tregëtimi i letrave me vlerë,

· Ekonomizimet e shkallës,

· Harmonizimi i maturitetit dhe likuiditetit, 

· Shpërndarja e riskut;

· Menaxhmenti portfolio; dhe

· Tatimi i diferencuar mbi të ardhurat.

Të gjitha këto funksione janë me rendësi për një sistem financiar eficient. Menaxherët financiar po përmirësojnë aftësitë për performansën e operacioneve dhe transaksioneve financiare, edhe përmes komunikimit të avancuar elektronik, përpunimit kompjuterik të informacionit, dhe strukturimit institucional. Këto funksione janë karakteristike për të gjithë agjentët e sistemit financiar. 

     Ndërmjetësit financiarë janë tip special i agjentëve që mbledhin informacion mbi entitetet ekonomike, vlerësojnë informacionin financiar, dhe bëjnë paketimin e pretendimeve financiare (inxhinjeringu financiar). 

Mekanizmi i pagesave

Nëpërmjet institucioneve financiare realizohet sistemi i pagesave dhe kalimi i fondeve nga huadhënësi tek huamarrësi në një vend të përcaktuar, që siguron mundësinë e informacionit si për huamarrësin ashtu edhe për huadhënësin. Nëpërmjet ndërmjteësimit financiar, zotëruesit e kursimeve monetare dhe huamarrësit i optimalizojnë kushtet e transaksioneve financiare, duke u udhëhequr nga volitshmëria e transaksioneve.

Tregtimi i letrave me vlerë

Institucionet financiare ndërmjetëse ndihmojnë në procesin e shitjes dhe blerjes së letrave me vlerë. Ato janë të specializuara për tregtimin e letrave të caktuara me vlerë, disponojnë me informacion të mjaftueshëm për tregjet potenciale, dhe disponojnë me personel profesional për përdorimin dhe vlerësimin e instrumenteve të caktuara financiare.  

Ekonomizimet e shkallës 

Kostot e transaksioneve të financimit dhe të informacionit janë tepër të ulëta në rastin kur ai realizohet nga firmat financiare, sepse këto firma mund të specializohen duke mbledhur informacionin me kosto më të ulët. 

     Nga ana tjetër çdo transaksion huadhënie dhe huamarrje ka koston e vet që përgjithësishtë është fiks. Sa më i madh të jetë vëllimi i transaksionit aq më e vogël është kosto për njësi. Është e qartë se kur marrim një hua të madhe nga një bankë kushton shumë më lirë në vend që ta marrim atë nga disa individë.

     Ndërmjetësit financiarë duke grumbulluar fondet e individëve përfitojnë edhe epërsinë e investimeve në shkallë të gjërë, të cilat individët që zotrojnë këto fonde nuk kanë mundësi që t’i realizojnë. Institucionet financiare, në krahasim me financimin direkt realizojnë edhe një sërë shërbimesh të tjera ndaj huadhënësve dhe huamarrësve.

Harmonizimi i maturitetit dhe likuiditeti 

Firmat financiare duke pranuar depozita me afate të ndryshme maturimi dhe duke dhënë hua ose investuar në instrumenta financiarë të ndryshëm, kanë shumë më tepër mundësi të sigurojnë një harmonizim midis afateve të ndryshme të maturimit të aktiveve dhe pasiveve të tyre (transmutation).

     Pavarësisht nga preferencat e ndryshme të depozituesve dhe huamarrësve, përgjithësisht, ekziston prirja që depozituesit të synojnë afate sa më të shkurtra dhe huamarrësit afate sa më të gjata maturimi. Pra, ndërmjetësi financiar bën të mundur që depozitat afat shkurtra të konvertohen në kredi afat gjata. 

     Nëpërmjet këtij harmonizimi firmat financiare sigurojnë edhe një shkallë të caktuar likuiditeti, sepse firma financiare i krijon depozituesve mundësinë e tërheqjes së parave të dhëna hua në afate më të shkurtëra se sa afati i kredive. 

     Ndërmjetësit financiarë, permes blerjes së letrave me vlerë të emetuara nga shoqëritë tregtare dhe shoqëritë industriale, dhe emetimit të letrave të tyre me vlerë, shtojnë alternativat investuese për huadhënësit, dhe alternativat e huamarrjes për huamarrësitë. Letrat me vlerë që i emetojnë ndërmjetësit financiarë quhen dytësore. Alternativat e zgjedhjes së letrave me vlerë që i emetojnë ndërmjetësit financiarë, modelohen që të përmbushin preferencat e huadhënësve dhe huamarrësve. Huadhënësit janë të interesuar të shesin fondet e tyre financiare me çmim më të lartë, dhe për kohë më të shkurtër. Ndërsa, huamarrësit preferojnë huatë me norma më të ulëta të interesit dhe me afate më të gjata të shfrytëzimit dhe përdorimit. Për shembull, shoqëritë e kursimit dhe të huasë, grumbullojnë fonde me afat të shkurtër, depozita kursimi në shuma të vogla, dhe nga ato japin hua hipoteke me afate maturimi prej 20 apo 30 vjet, në shuma zakonisht më të mëdha se 10,000€. Afatet e maturimit dhe shumat monetare, zakonisht shndërrohen përmes procesit të transformimit të kushteve kontraktuale, përmes modifikimeve të përcaktuara nga aftësia krijuese e institucioneve financiare, dhe nga pritshmëritë dhe miratimi i klientëve të tyre. 

Shpërndarja e riskut 

Ndërmjetësi financiar zvogëlon në mënyrë të dukshme riskun e mosshlyerjes së kredisë duke e shpërndarë atë në individë të ndryshëm. Shpërndarja e riskut bëhet si për aktivet ashtu edhe për pasivet. Baza e minimizimit të riskut nga firma financiare qëndron në ligjin e njohur të numrave të mëdhenj. Nga njëra anë, grumbullimi i fondeve nga individët i krijon mundësinë firmës financiare që të marrë një kthim më të madh nga aktivet e saj dhe, nga ana tjetër, sa më shumë hua të japë firma aq më saktë përcaktohet probabiliteti i moskthimit të huasë. Kjo siguri për huatë e pakthyera dhe shpërndarja e humbjes në një numër më të madh depozituesish, e zvogëlon ndjeshëm riskun në krahasim me kryerjen e këtyre transaksioneve nga individët e veçantë.  

Menaxhmenti i portofolit

Institucionet financiare veprojnë edhe si menaxher portofoli dhe si këshilltarë për pjesën më të madhe të zotëruesëve të letrave me vlerë të emetuara nga shoqëritë industriale dhe ato tregëtare (shembull tipik për SHBA). Menaxherët e sektorit financiar privat menaxhojnë pjesën më të madhe të kredive të hipotekave për shtëpi dhe banesa, kredive për hipoteka komerciale, huave konsumuese, letrave me vlerë të qeverisë federale dhe të qeverive shtetrore dhe bashkiake, dhe të huave të biznesit. Gati një e katërta e aksioneve të zakonshme që gjenden në qarkullim, menaxhohen nga shoqëritë e investimit, ndërsa një pjesë e madhe e investimeve në aksione të zakonshme bëhet me ndihmën e funksionit këshillues të shoqërive të investimit. 

Arsyet më të rendësishme për angazhimin e menaxhmentit institucional financiar janë: 

· Lehtësitë,

· Mbrojtja nga mashtrimi, 

· Kualiteti i alternativave investuese, dhe 

· Kosto e ulët e transaksioneve.

Institucionet financiare ofrojnë lehtësi për zgjedhjen e alternativave investuese për zotëruesit e kursimeve monetare, dhe lehtësi për zgjedhjen e alterantivave të sigurimit të fondeve financiare shtesë, për sipërmarrësit dhe konsumatorët. Investimet mbrohen nga huamarrësit e pandershëm permes punës profesionale të zyrtarëve të kualifikuar për administrimin e huave dhe nga një grumbull kontrolluesish dhe avokatësh. Analistët e investimit, të trajnuar mirë, dhe zyrtarët administrues të kredive, zgjedhin mundësi të mira investimi në formë kredie apo blerje të letrave me vlerë, duke konsideruar gjithmonë të ardhurat sa më të mëdha me një shkallë sa më të ulët të riskut, duke përmbushur kështu preferencat e investitorëve.   

Tatimi mbi të ardhurat 

Tatimi mbi të ardhurat ndryshon midis individëve dhe biznesve, dhe zvogëlohet me ndihmën e ndërmjetësve financiarë, të cilët transferojnë madhësitë e zbritura tatimore nga tatimpaguesit e vegjël tek tatimpaguesit e mëdhenjë, dhe ofrojnë shërbime financiare të liruara nga tatimet në vend të interesave të tatueshme. Për shembull, fondet pensionale ekzistojnë mbi bazë të diferencave tatimore që ofrojnë për shërbimet e tyre. Të ardhurat e investuara në fondin pensional, dhe të ardhurat e fituara nga fondi pensional nuk tatohen deri në afatin e daljes në pension, kurse pas kësaj kohe, normat e tatimit janë më të ulëta se sa ato të aplikueshme para pensionimit. Bankat komerciale i shpërblejnë depozituesit me “shërbime falas”, të cilat nuk tatohen, kundrejt pagesës së interesave të cilat tatohen. Depozitorët përfitojnë nga shërbimet që nuk tatohen siç janë për shembull llogarit e çekueshme, çeçet e udhtarëve, dhe hua me norma të ulëta interesi, si kompensim për përdorimin e parave të tyre. Ndërmjetësit e qirasë, një tip i shoqërive të financimit, ua kalojnë zhvlerësimet e pajisjeve nga grupi i tatimeve të ulëta, tek pronarët në grupin e tatimeve të larta. Shpenzimet e zhvlerësimit zbresin tatimet në të hyra më shumë për grupin e tatimeve të larta, se sa për grupin e tatimeve të ulëta.       



















